
22. mars 2000

Efni: Fréttir af störfum Réttindanefndar BSRB

Undanfarið hafa fundargerðir Réttindanefndar BSRB verið sendar til allra aðildarfélaga og stjórnar BSRB, en eins og sjá má á þeim hefur Réttindanefndin verið að funda að jafnaði tvisvar í mánuði jafnvel oftar t.d. þegar fundað er vegna krafna heildarsamtaka opinberra starfsmanna um réttindamálin. Hér á eftir verður fjallað um helstu málefnin sem hafa komið til kasta Réttindanefndarinnar í meira samhengi en kemur fram í fundargerðunum. 

1. Erindi Réttindanefndar til stjórnar LSR

Eins og kemur fram í fréttum af störfum Réttindanefndar, dags. 3. desember 1999, óskaði Réttindanefnd eftir því við stjórn Lífeyrissjóðs starfsmanna ríkisins að hún tæki til endurskoðunar útreikning á vaktaálagi þannig að hann tæki mið af launavísitölu opinberra starfsmanna en ekki tilteknum launaflokki eins og verið hefur. Eins og kynnt var fyrir aðildarfélögum og stjórn BSRB með bréfi, dags. 22. desember 1999, samþykkti stjórn LSR að frá og með 1. janúar 2000, skyldu breytingar á viðmiðunarlaunum vaktaálags, skv. 4. mgr. 25. gr. laga nr. 1/1997, taka breytingum til samræmis við meðalbreytingar sem verða á föstum launum opinberra starfsmanna fyrir dagvinnu eins og Hagstofa Íslands reiknar breytingarnar, sbr. 3. mgr. 24. gr laga nr. 1/1997.

Í sama erindi til LSR óskaði Réttindanefnd annars vegar eftir því að örorkuréttindi vegna vaktaálags verði framreiknuð með sama hætti og réttindi vegna dagvinnulauna og hins vegar að fjallað yrði um þær reglur sem gilda hjá LSR um mat á launaflokkahækkunum hjá lífeyrisþegum vegna námskeiða. Fyrra erindið hefur verið tekið fyrir hjá stjórn LSR og var gengist við kröfum Réttindanefndar um framreikning vaktaálags og er bréf frá stjórn LSR, dags. 22. mars 2000 hjálagt bréfi þessu. (fskj. 1) Síðara erindið bíður afgreiðslu stjórnar LSR en hefur verið til umsagnar hjá starfskjaranefnd LSR. Sams konar erindi og LSR fékk var sent til allra lífeyrissjóða opinberra starfsmanna. Þar sem engin svör hafa borist frá þeim mun Réttindanefnd ítreka þetta við lífeyrissjóðina og vísa sérstaklega til jákvæðra viðbragða af hálfu LSR.

2. Málefni vaktavinnufólks

Eins og kemur fram í bréfi til aðildarfélaganna, dags. 11. febrúar 2000, var samþykkt af stjórn BSRB að fela Réttindanefnd endurskoðun á kjörum, starfsréttindum og vinnutíma vaktavinnumanna. Réttindanefnd kom sér saman um nokkrar meginkröfur sem eru breytingar á vaktaálagi, stytting vinnutíma, yfirvinna og matar og fæðispeningar. Voru þessar tillögur Réttindanefndar sendar aðildarfélögunum til umsagnar. Þegar hafa 11 félög svarað og verður unnið úr þeirra tillögum og athugasemdum og kynnt nánar síðar. 
3. Erindi BSRB til Samráðsnefndar um vinnutíma

Eins og áður hefur komið fram í fréttum af Réttindanefnd þá er hún bakhópur samráðsnefndar varðandi skipulag vinnutíma. Fyrir samráðsnefndinni hefur legið erindi frá BSRB vegna bréfs frá SLFÍ þar sem félagið óskar eftir því að gerð verði grein fyrir ákveðnum þáttum er varða vinnutíma vaktavinnufólks á sjúkrahúsum. Nú liggur fyrir svar samráðnefndar um vinnutíma við erindi BSRB þar sem samráðsnefndin tekur undir þann skilning BSRB að meginreglan sé 11 klst. hvíld og að frávik frá henni séu sem minnst. Í bréfinu hvetur samráðsnefndin aðila til að hefjast handa hið fyrsta við endurskipulagningu vaktavinnunnar með vinnuvernd og hvíld starfsmanna að meginmarkmiði og lýsir sig jafnframt reiðubúna til að veita aðstoð við endurskipulagningu vaktavinnunnar, ef óskað er, með því að svara spurningum sem upp kynnu að koma. Í bréfinu er jafnframt tekið fram að samkvæmt orðalagi bókunar samstarfsnefndar RSP frá 13. júlí 1999, sem tilgreind er í bréfi BSRB, virðist vera um einhvern misskilning að ræða varðandi það hvaða aðilar eigi að annast endurskoðun vaktavinnukerfa skv. bókun vegna a og d liðar 13. gr. samnings um ákveðna þætti er varða skipulag vinnutíma o.s.frv. Leggur samráðsnefndin áherslu á að hún eigi ekki að endurskoða vaktavinnukerfi einstakra stofnana og fyrirtækja heldur sé það hver vinnustaður fyrir sig í samvinnu við starfsmenn og eftir atvikum við stéttarfélög sem beri að endurkoða eigið vaktavinnukerfi. Sams konar bréf hefur verið sent fulltrúum ríkisspítalanna, þ.e. Landspítalanum-háskólasjúkrahúsi, þar sem samráðsnefnd um vinnutíma leggur til að fulltrúar frá henni hitti fulltrúa framangreindrar stofnunar. Er það gert til að ýta þessari vinnu úr vör. Aðildarfélögum BSRB hefur þegar verið kynnt framangreint, sbr. bréf dags. 15. mars 2000 og er vísað í það og hjálögð bréf með því til nánari upplýsingar. Réttindanefnd BSRB mun fylgjast náið með ferli þessa máls og kynna það fyrir aðildarfélögum BSRB. 

4. Samráðsnefnd varðandi skipulag vinnutíma

Í beinu framhaldi af lið 3 hér að ofan er rétt að kynna störf samráðsnefndar varðandi skipulag vinnutíma. Eftir að starf hennar lá niðri í heilt ár byrjaði hún að koma saman síðastliðið haust. Fulltrúar BSRB í nefndinni hafa lagt ríka áherslu á nauðsyn þess að hún komi reglulega saman og haldi áfram sínu starfi en um tíma leit út fyrir að fundir hennar legðust af vegna vinnu ýmissa aðila í nefndinni vegna lausra kjarasamninga. Nefndin hefur aðallega verið að vinna að útfærslu eða túlkun á vinnutímasamningnum og ákvæðum samhljóða honum í kjarasamningnum. Fyrir lágu drög að leiðbeiningum og skýringum þeirra aðila sem voru frá upphafi í nefndinni en ákveðið var að stytta og einfalda þau drög þannig að auðveldara væri að skilja þau. Þeirri vinnu miðar hægt áfram. Jafnframt hefur samráðsnefndin samið verklagsreglur fyrir nefndina en markmiðið er að gera störf hennar markviss. Fylgja verklagsreglurnar með bréfi þessu.(fskj. 2)

5. Erindi Landssambands lögreglumanna til Réttindanefndar BSRB

a) Réttur til launa í veikindum

Með bréfi, dags. 14. febrúar 2000 óskaði LL eftir því við Réttindanefnd BSRB að réttur lögreglumanns til launa í veikindum yrði skoðaður. Í stuttu máli komst Réttindanefnd að þeirri niðurstöðu að við útreikning meðaltalsyfirvinnu í veikindaforföllum eigi að leggja til grundavallar meðaltal síðustu 12 mánaða uppgjörstímabils yfirvinnu viðkomandi lögreglumanns, óháð því að hann hafi flutt milli starfsstöðva. Álit Réttindanefndar í þessu máli, dags. 25. febrúar 2000, er hjálagt bréfi þessu og er vísað í það til nánari skýringar.(fskj. 3)

b) Greiðslufyrirkomulag gæsluvakta
LL leitaði eftir áliti BSRB varðandi túlkun á framkvæmd kjarasamnings um gæsluvaktir og var ákveðið að vísa erindinu til Réttindanefndar. Taldi Réttindanefnd óeðlilegt að aukagreiðslur séu taldar til unnins tíma og að frá bakvaktargreiðslum beri því einungis að draga staðinn tíma, eða þann tíma sem yfirvinnukaup í útkalli er greitt. Álit Réttindanefndar, dags. 25. febrúar 2000 er hjálagt bréfi þessu.(fskj. 4)

c) Takmarkanir á orlofstöku

Með bréfi, dags. 21. febrúar 2000, barst Réttindanefnd BSRB erindi frá LL um rétt ríkislögreglustjóra til að takmarka orlofstöku lögreglumanna. Samkvæmt áliti Réttindanefndar, dags. 1. mars 2000 og hjálagt er bréfi þessu, (fskj. 5) er meginniðurstaða hennar sú að forstöðumanni stofnunar sé skylt að hafa samráð við starfsmann um orlofstöku og sé skylt að verða við óskum starfsmanns um það hvenær orlof skuli veitt, ef því verður við komið vegna starfa embættisins. Forstöðumanni beri hins vegar að rökstyðja með skírskotun til starfseminnar ef hann verður ekki við óskum starfsmanns um orlofstöku. 

6. Erindi Starfsmannafélags Reykjavíkurborgar til Réttindanefndar BSRB

Með bréfi, dags. 15. febrúar 2000, óskaði StRv eftir áliti Réttindanefndar um lögmæti núverandi vaktskrár vagnstjóra hjá SVR. Fundarmenn voru sammála um að núverandi vaktskrá SVR væri ólögmæt, sbr. hjálagt bréf, dags. 25. febrúar 2000. (fskj. 6)

7. Erindi Sjúkraliðafélags Íslands til Réttindanefndar BSRB

Réttindanefnd BSRB barst fyrirspurn frá SLFÍ um rétt þeirra starfsmanna sem urðu fyrir vinnuröskun vegna óveðursins sem geysaði í byrjun febrúar. Nefndin komst að þeirri meginniðurstöðu, með skírskotun til lögfræðilegra meginreglna sem gilda þegar svona tilvik koma upp, að þar sem um væri að ræða truflun á starfsemi vegna ytri aðstæðna, sem ekki verða séðar fyrir né unnt að koma í veg fyrir, þá beri vinnuveitandi ekki ábyrgð á slíkum atburðum og verði starfsmaður því í megindráttum að bera áhættu af því að komast ekki í og úr vinnu. Sjá í þessu sambandi hjálagt bréf með áliti Réttindanefndar, dags. 1. mars 2000. (fskj. 7)

8. Erindi frá Starfsmannafélagi Akraness til Réttindanefndar BSRB

Erindi barst frá Starfsmannafélagi Akraness þar sem óskað var eftir því að útreikningur á frítökurétti starfsmanns yrði skoðaður. Nefndin taldi útreikninginn vera réttann og að starfsmaður ætti rétt á frítöku í þeim tilvikum að lágmarkshvíld náist ekki þegar starfsmaður er kallaður í yfirvinnu.

9. Réttindamálin- Samstarf BSRB, BHM og KÍ

Á fundi þann 17. febrúar sl. voru lagðar fram tillögur að drögum að nýjum kafla kjarasamninga um rétt til launa vegna veikinda og slysa af hálfu fjármálaráðuneytisins sem viðbrögð við kröfum heildarsamtaka opinberra starfsmanna. Rétt er að taka það fram að Launanefnd sveitarfélaga og Reykjavíkurborg hafa ekki tekið afstöðu til framangreindra tillagna af hálfu fjármálaráðuneytisins þrátt fyrir að vera með í viðræðum um réttindamálin. Réttindanefnd BSRB hefur verið að skoða þessar tillögur og var gerður samanburður á þessum tillögum og þeim rétti sem opinberir starfsmenn hafa í dag samkvæmt reglugerð nr. 411/1989, um veikindarétt. Réttindanefndin ásamt fulltrúum BHM og KÍ eru sammála því að ekki sé hægt að taka afstöðu til tillagnanna fyrr en heildarmynd fæst af málinu, t.d. hvað varðar sjúkrasjóði og réttindi aðstandenda veikra og langveikra barna, en ekki er minnst á þau í tillögunum. 

10.  Frumvarp til breytinga á lögum um kjarasamninga opinberra starfsmanna

Sem stendur hefur efnahags- og viðskiptanefnd Alþingis frumvarpið til meðferðar hjá sér. Fulltrúar BSRB, BHM og KÍ hafa verið kallaðir tvisvar fyrir nefndina og hefur verið háð hörð barátta gegn því að þetta frumvarp verði afgreitt. Nú er þetta komið úr nefndinni og farið í aðra umræðu á alþingi um frumvarpið.

11. Önnur mál

Réttindanefnd hefur verið að vinna að fleiri málum en framangreindum. Tók hún þátt í að skipuleggja, ásamt fleirum, trúnaðarmannaráðstefnu sem haldin var í Reykjavík þann 31. janúar sl. og á Akureyri 4. febrúar sl. Þessa dagana er hún m.a. að athuga aðild starfsmanna SÁÁ að lífeyrissjóðum og liggja mörg mál þegar fyrir nefndinni fyrir næsta Réttindanefndarfund sem er 24. mars nk.







F.h. Réttindanefndar BSRB

Erna Guðmundsdóttir, lögfr.

